
INVESTITSIYALARNI 
RIVOJLANTIRISHNING ZAMONAVIY 
HOLATI VA ISTIQBOLLARI
Fatxullayev Olimjon Lutfullayevich

Tyutorlar faoliyatini muvofiqlashtirish va talabalar bilan manzilli ishlash bo‘limi tyutori.

Annotatsiya. O‘zbekistonda yashil investitsiyalarni rivojlantirishning zamonaviy holati va istiqbollari iqtisodiy 
hamda ekologik barqarorlikni ta’minlash nuqtayi nazaridan tahlil qilingan. Tadqiqotda yashil investitsiyalarning barqaror 
iqtisodiy rivojlanishdagi o‘rni, qayta tiklanuvchi energiya manbalarini rivojlantirish, energiya samaradorligini oshirish 
hamda yashil moliyalashtirish mexanizmlarini takomillashtirish masalalari yoritilgan. Shuningdek, O‘zbekistonda 
yashil iqtisodiyotga o‘tish jarayonida amalga oshirilayotgan investitsiya loyihalari, davlat tomonidan yaratilayotgan 
shart-sharoitlar va xalqaro moliya institutlarining ushbu jarayondagi ishtiroki ko‘rib chiqilgan. Tadqiqot natijasida 
yashil investitsiyalarni kengaytirishga to‘sqinlik qilayotgan asosiy muammolar aniqlanib, xususiy kapitalni jalb etish, 
yashil moliyaviy instrumentlardan foydalanish ko‘lamini kengaytirish hamda investitsiya loyihalarini institutsional 
qo‘llab-quvvatlash mexanizmlarini takomillashtirish bo‘yicha takliflar ishlab chiqilgan. Olingan natijalar O‘zbekistonda 
yashil investitsiyalarni barqaror rivojlantirish uchun qulay iqtisodiy va institutsional shart-sharoitlarni shakllantirish 
muhimligini ko‘rsatadi.

Kalit so‘zlar: yashil investitsiyalar, yashil iqtisodiyot, yashil moliyalashtirish, investitsiya faoliyati, qayta tiklanuvchi 
energiya, energiya samaradorligi, yashil obligatsiyalar, investitsiya loyihalari, barqaror rivojlanish.

Аннотация. Современное состояние и перспективы развития зелёных инвестиций в Узбекистане 
проанализированы с точки зрения обеспечения экономической и экологической устойчивости. В исследовании 
рассматриваются роль зелёных инвестиций в обеспечении устойчивого экономического развития, вопросы 
развития возобновляемых источников энергии, повышения энергоэффективности и совершенствования 
механизмов зелёного финансирования. Кроме того, рассмотрены инвестиционные проекты, реализуемые 
в процессе перехода Узбекистана к зелёной экономике, меры государственной поддержки и участие 
международных финансовых институтов в данном процессе. По результатам исследования выявлены 
основные проблемы, препятствующие расширению зелёных инвестиций, и разработаны предложения 
по привлечению частного капитала, расширению использования зелёных финансовых инструментов и 
совершенствованию механизмов институциональной поддержки инвестиционных проектов. Полученные 
результаты свидетельствуют о важности формирования благоприятных экономических и институциональных 
условий для устойчивого развития зелёных инвестиций в Узбекистане.

Ключевые слова: зелёные инвестиции, зелёная экономика, зелёное финансирование, инвестиционная 
деятельность, возобновляемая энергетика, энергоэффективность, зелёные облигации, инвестиционные 
проекты, устойчивое развитие.

Abstract. The current state and prospects for the development of green investments in Uzbekistan are analyzed 
from the perspective of ensuring economic and environmental sustainability. The study examines the role of green 
investments in promoting sustainable economic development, the development of renewable energy sources, 
improvements in energy efficiency, and the enhancement of green financing mechanisms. Furthermore, investment 
projects implemented as part of Uzbekistan’s transition to a green economy, government support measures, and 
the participation of international financial institutions in this process are examined. The study identifies the main 
challenges hindering the expansion of green investments and develops proposals for attracting private capital, 
expanding the use of green financial instruments, and improving institutional support mechanisms for investment 
projects. The findings highlight the importance of establishing favorable economic and institutional conditions for the 
sustainable development of green investments in Uzbekistan.

Keywords: green investments, green economy, green finance, investment activity, renewable energy, energy 
efficiency, green bonds, investment projects, sustainable development.

K I R I S H
Bugungi kunda iqlim o‘zgarishiga moslashish, tabiiy resurslardan oqilona foydalanish hamda atrof-muhitni 

muhofaza qilish iqtisodiy rivojlanishda ekologik barqarorlik tamoyillariga asoslangan yangi yondashuvlarni 
talab etmoqda. Shu nuqtayi nazardan, “yashil iqtisodiyot”ga o‘tish va ushbu jarayonni moliyaviy jihatdan 
ta’minlashda yashil investitsiyalarning ahamiyati tobora ortib bormoqda. Yashil investitsiyalar qayta tiklanuvchi 
energiya manbalarini rivojlantirish, energiya va resurslardan foydalanish samaradorligini oshirish, ekologik toza 
texnologiyalarni joriy etish hamda iqlim o‘zgarishi oqibatlarini yumshatishga yo‘naltirilgan investitsiya faoliyatining 
muhim yo‘nalishi hisoblanadi. O‘zbekistonda ham yashil iqtisodiyotga o‘tish davlat iqtisodiy siyosatining ustuvor 
yo‘nalishlaridan biriga aylanib, investitsiya dasturlari va yangi loyihalarda ekologik mezonlarni hisobga olishga 
alohida e’tibor qaratilmoqda. Xususan, 2025-yildan boshlab shakllantiriladigan investitsiya dasturlari hamda 
tarmoq va hududlarni rivojlantirish bo‘yicha yangi loyihalarning 15 foizida, 2027-yildan 30 foizida va 2030-yildan 
55 foizida “yashil komponentlar” bo‘lishi belgilangan [1].

Mamlakatda yashil investitsiyalarni kengaytirish qayta tiklanuvchi energetika, energiya samaradorligi, 
ekologik infratuzilma va boshqa barqaror loyihalarni moliyalashtirish bilan bir qatorda, yangi moliyaviy 
instrumentlarni rivojlantirishni ham talab etadi. Bunda davlat mablag‘lari bilan bir qatorda, xususiy va xorijiy 
investitsiyalar, xalqaro moliya institutlari resurslari, yashil obligatsiyalar hamda aralash moliyalashtirish 
mexanizmlaridan samarali foydalanish muhim ahamiyat kasb etadi. BMT Taraqqiyot dasturining O‘zbekiston 
bo‘yicha yashil rivojlanishni moliyalashtirishga oid baholashida ham yashil transformatsiyani jadallashtirish 
uchun mavjud davlat va xususiy moliyaviy resurslardan samarali foydalanish hamda qo‘shimcha moliyalashtirish 
manbalarini safarbar etish zarurligi ta’kidlangan [2]. Shu sababli O‘zbekistonda yashil investitsiyalarning 
bugungi holatini o‘rganish, ularni moliyalashtirish imkoniyatlarini aniqlash hamda rivojlantirishning istiqbolli 
yo‘nalishlarini asoslash dolzarb ilmiy-amaliy ahamiyatga ega.

M A V Z U G A  O I D  A D A B I Y O T L A R  S H A R H I
Yashil investitsiyalarni rivojlantirish, yashil iqtisodiyotga o‘tishni moliyalashtirish, qayta tiklanuvchi 

energiya manbalaridan foydalanishni kengaytirish va investitsiya resurslarini ekologik barqaror loyihalarga 
yo‘naltirish masalalari xalqaro tashkilotlar va iqtisodiyot sohasidagi tadqiqotchilar tomonidan keng 
o‘rganilgan.

Britaniyalik iqtisodchi Nicholas Stern iqlim o‘zgarishi va iqtisodiy rivojlanish o‘rtasidagi bog‘liqlikni tadqiq 
etib, past uglerodli iqtisodiyotga o‘tish uchun katta hajmdagi investitsiyalar zarurligini asoslagan [3]. Uning 
yondashuviga ko‘ra, iqlim o‘zgarishining uzoq muddatli iqtisodiy oqibatlarini kamaytirish uchun investitsiya 
siyosatini ekologik barqarorlik bilan uyg‘unlashtirish muhim hisoblanadi. Ayniqsa, qayta tiklanuvchi energiya, 
energiya samaradorligi va ekologik infratuzilmaga yo‘naltirilgan investitsiyalar kelajakdagi iqtisodiy va ekologik 
xavflarni kamaytirishda muhim vosita sifatida qaraladi.

Jahon banki tomonidan amalga oshirilgan tadqiqotlarda rivojlanayotgan mamlakatlarda yashil 
transformatsiyani moliyalashtirish uchun davlat va xususiy sektor mablag‘larini birlashtirish zarurligi ta’kidlangan 
[4]. Jahon bankining O‘zbekiston bo‘yicha tadqiqotlarida ham davlat mablag‘lari, xalqaro moliya institutlari 
resurslari va xususiy kapitalni iqlim va ekologik loyihalarga safarbar qilish imkoniyatlari ko‘rib chiqilgan. Xususan, 
qayta tiklanuvchi energetika, energiya samaradorligi, barqaror qishloq xo‘jaligi va iqlimga chidamli infratuzilma 
yashil investitsiyalarning muhim yo‘nalishlari sifatida qayd etilgan.

Amerikalik iqtisodchilar Benjamin Eyraud, Arthur W. H. Cheung, Michael Chamon va Alfred N. yashil 
investitsiyalarning rivojlanish tendensiyalari va ularga ta’sir etuvchi omillarni tadqiq qilgan [5]. Olimlar yashil 
investitsiyalarni issiqxona gazlari va atmosfera ifloslanishini kamaytirishga xizmat qiluvchi investitsiyalar 
sifatida izohlaydi. Ularning tadqiqot natijalariga ko‘ra, iqtisodiy o‘sish, qulay moliyaviy sharoitlar, yoqilg‘i narxlari 
hamda davlat tomonidan qo‘llaniladigan karbon narxlash va “feed-in tariff” mexanizmlari yashil investitsiyalarni 
rag‘batlantiruvchi omillar hisoblanadi.

Georg Inderst, Christopher Kaminker va Fiona Stewart yashil investitsiyalarning nazariy mazmuni va ularni 
o‘lchash masalalarini tadqiq qilgan [6]. Ularning fikricha, yashil investitsiyalar aksiyalar, obligatsiyalar va boshqa 
investitsiya vositalari orqali amalga oshirilishi mumkin bo‘lib, ushbu investitsiyalarni yagona mezonlar asosida 
aniqlash va tasniflash muhim ahamiyatga ega. Olimlar yashil investitsiyalarni rivojlantirishda aniq standartlar va 
institutsional mexanizmlarning mavjudligini muhim shart sifatida ko‘rsatadi.

Stephen S. Golub, Céline Kauffmann va Philip Yeres yashil to‘g‘ridan-to‘g‘ri xorijiy investitsiyalarni aniqlash 
va baholash masalalarini o‘rgangan [7]. Tadqiqotchilar ekologik jihatdan foydali investitsiyalarni boshqa xorijiy 
investitsiyalardan ajratib ko‘rsatish va ularning hajmini o‘lchash uchun aniq mezonlarni shakllantirish zarurligini 
ta’kidlaydi.

O‘zbekistonlik tadqiqotchilar Maksuda Ataniyazova va Zarnigor Tairova O‘zbekistonda yashil iqtisodiyotning 
barqaror iqtisodiy rivojlanishdagi ahamiyatini o‘rgangan [8]. Mualliflar yashil iqtisodiyotning rivojlanishini 

baholashda ekologik ko‘rsatkichlar, resurslardan foydalanish samaradorligi va yashil infratuzilmaning holatini 
hisobga olish zarurligini asoslaydi.

M. Alikulov O‘zbekistonda yashil investitsiyalar bozorining rivojlanish istiqbollarini tadqiq qilgan [9]. 
Tadqiqotda yashil investitsiyalarni moliyalashtirish mexanizmlari, yashil obligatsiyalar, ESG tamoyillari va 
innovatsion moliyaviy instrumentlardan foydalanish imkoniyatlari ko‘rib chiqilgan.

Olib borilgan tadqiqotlar va xalqaro tashkilotlarning hisobotlari O‘zbekistonda yashil investitsiyalarni 
rivojlantirish uchun muayyan institutsional va moliyaviy asos shakllanganligini ko‘rsatadi. Shu bilan birga, 
yashil investitsiyalarni moliyalashtirish manbalarini diversifikatsiya qilish, xususiy investorlarni kengroq jalb 
etish, yashil obligatsiyalar va kreditlardan foydalanishni kengaytirish hamda hududlar va iqtisodiyot tarmoqlari 
kesimida yashil investitsiyalar samaradorligini oshirish masalalarini yanada chuqur tadqiq etish muhim 
ahamiyat kasb etadi. Shu sababli O‘zbekistonda yashil investitsiyalarning zamonaviy holatini baholash va ularni 
rivojlantirishning istiqbolli yo‘nalishlarini aniqlash mazkur tadqiqotning asosiy yo‘nalishlaridan biri hisoblanadi.

T A D Q I Q O T  M E T O D O L O G I YA S I
Mazkur tadqiqotda O‘zbekistonda yashil investitsiyalarning zamonaviy holati, moliyalashtirish manbalari, 

rivojlanish tendensiyalari va istiqbollarini aniqlashga qaratilgan tizimli, qiyosiy va statistik tahlil usullaridan 
foydalanildi. Tadqiqotning axborot bazasini O‘zbekiston Respublikasi Milliy statistika qo‘mitasi, O‘zbekiston 
Respublikasi Energetika vazirligi, Iqtisodiyot va moliya vazirligi, Investitsiyalar, sanoat va savdo vazirligi 
hamda xalqaro tashkilotlarning rasmiy ma’lumotlari tashkil etdi. Tahlil jarayonida yashil energetika ulushi, 
qayta tiklanuvchi energiya ishlab chiqarish hajmi, yangi energetika quvvatlari va yashil investitsiyalarni 
moliyalashtirish manbalari bo‘yicha ma’lumotlar dinamik va qiyosiy tahlil qilindi. Shuningdek, ilmiy adabiyotlarni 
o‘rganish orqali yashil investitsiyalarning iqtisodiy mazmuni va rivojlanish omillari umumlashtirilib, mavjud 
masalalarni aniqlash hamda ularning yechimi bo‘yicha takliflarni shakllantirishda induktiv va deduktiv 
yondashuvlardan foydalanildi.

T A H L I L  V A  N A T I J A L A R
O‘zbekistonda yashil investitsiyalarni rivojlantirish so‘nggi yillarda iqtisodiy siyosatning muhim 

yo‘nalishlaridan biriga aylanmoqda. Mamlakatda yashil iqtisodiyotga o‘tish jarayoni, avvalo, qayta tiklanuvchi 
energiya manbalarini kengaytirish, energiya samaradorligini oshirish, iqtisodiyotning uglerod sig‘imini 
kamaytirish va ekologik jihatdan barqaror investitsiya loyihalarini amalga oshirish orqali namoyon bo‘lmoqda. 
O‘zbekistonning 2025-yilgi investitsiya qo‘llanmasida 2023-yilda Milliy yashil taksonomiyaning qabul qilingani 
yashil investitsiyalarni ekologik barqarorlik mezonlari asosida yo‘naltirish uchun institutsional asos yaratgani 
qayd etilgan [10]. Shuningdek, 2025-yilgi davlat dasturida yashil iqtisodiyot tamoyillarini keng joriy etish va 
investitsiya loyihalarida “yashil komponent” ulushini bosqichma-bosqich oshirish belgilangan.

Yashil investitsiyalarning amaliy natijalarini baholashda energetika sektori alohida ahamiyatga ega. Chunki 
O‘zbekistonda yashil investitsiyalarning katta qismi quyosh, shamol va gidroenergetika quvvatlarini yaratishga 
yo‘naltirilmoqda. Milliy statistika qo‘mitasining rasmiy ma’lumotlariga ko‘ra, elektr energiyasi ishlab chiqarish 
tarkibida yashil energiyaning ulushi 2020-yildagi 7,5 foizdan 2025-yilda 21,4 foizgacha oshgan. Ayniqsa, 
2023–2025-yillarda mazkur ko‘rsatkichning jadal o‘sishi qayta tiklanuvchi energiya quvvatlarining ishga 
tushirilishi bilan bog‘liq.

Milliy statistika qo‘mitasi ma’lumotlariga ko‘ra, O‘zbekistonda asosiy kapitalga kiritilgan investitsiyalar hajmi 
2020–2025-yillarda sezilarli darajada oshgan. Xususan, 2020-yilda asosiy kapitalga investitsiyalar hajmi 38 
895,6 mlrd so‘mni tashkil etgan bo‘lsa, 2025-yilda ushbu ko‘rsatkich 591 141,0 mlrd so‘mga yetgan. Shu davrda 
xorijiy investitsiyalar va asosiy kapitalga jalb qilingan xorijiy kreditlar hajmi ham 89 758,8 mlrd so‘mdan 433 
881,8 mlrd so‘mgacha oshgan [11] (1-jadval).

1-jadval
O‘zbekistonda investitsiya faolligining asosiy ko‘rsatkichlari, 2020–2025-yillar1

Ko‘rsatkich 2020 2021 2022 2023 2024 2025

Asosiy kapitalga investitsiyalar, mlrd so‘m 38 895,6 239 552,6 266 240,0 356 071,4 507 490,2 591 141,0

Xorijiy investitsiyalar va kreditlar, mlrd so‘m 89 758,8 101 371,2 113 864,3 201 692,1 351 846,5 433 881,8

Yashil energiyaning elektr energiyasi ishlab 
chiqarishdagi ulushi, % 7,5 7,0 9,3 9,6 15,7 21,4

1	  Manba: muallif tomonidan yashil energiya bo‘yicha tegishli SIAT ko‘rsatkichi asosida tuzildi; asosiy kapitalga investitsiyalar va xorijiy 
investitsiyalar bo‘yicha Milliy statistika qo‘mitasining SIAT ma’lumotlari.

Mazkur ko‘rsatkichlarni o‘zaro bog‘liq holda tahlil qilish shuni ko‘rsatadiki, O‘zbekistonda investitsiya 
faolligining umumiy kengayishi bilan bir qatorda, investitsiyalarning ekologik yo‘nalishi ham kuchayib 
bormoqda. Ayniqsa, 2024–2025-yillarda yashil energiyaning ulushi jadal sur’atlarda oshgani mamlakat 
energetika sektorida investitsiya ustuvorliklarining diversifikatsiyalanayotganidan dalolat beradi. Shu 
bilan birga, umumiy investitsiyalar hajmining o‘sishi bilan yashil investitsiyalar o‘sishini alohida baholash 
metodologik jihatdan muhim ahamiyatga ega. Shu sababli yashil investitsiyalarni baholashda alohida 
yashil loyihalar, qayta tiklanuvchi energiya quvvatlari, yashil moliyalashtirish hajmi va tegishli investitsiya 
manbalarini birgalikda o‘rganish zarur.

Energetika sohasidagi investitsiya jarayonlari ushbu tendensiyaning amaliy ko‘rinishini yanada yaqqol 
namoyon etadi. Energetika vazirligining rasmiy ma’lumotlariga ko‘ra, 2025-yilda quyosh va shamol elektr 
stansiyalarining ishga tushirilgan yirik quvvatlari 4 682 MVtga yetgan va yil boshidan ular tomonidan 9 mlrd 
kVt·soatdan ortiq elektr energiyasi ishlab chiqarilgan. Gidroelektr stansiyalari bilan birgalikda yashil energiya 
ishlab chiqarish hajmi 14,5 mlrd kVt·soatdan oshgan.

Shuningdek, 2025-yilda mamlakatda quyosh va shamol elektr stansiyalari, gidroelektr stansiyalari hamda 
energiya saqlash tizimlarini o‘z ichiga olgan yirik loyihalarni amalga oshirish rejalashtirilgan. Investitsiyalarni 
jalb qilish bo‘yicha rasmiy ma’lumotlarda energetika sohasiga katta hajmdagi xorijiy kapital, jumladan, yashil 
energetika loyihalariga yo‘naltirilgan mablag‘lar qayd etilgan.

Umuman olganda, 2020–2025-yillar dinamikasi O‘zbekistonda yashil investitsiyalar rivojlanishining 
uchta asosiy tendensiyasini ko‘rsatadi: birinchidan, qayta tiklanuvchi energetika quvvatlarining kengayishi; 
ikkinchidan, yashil energiyaning umumiy elektr energiyasi ishlab chiqarishdagi ulushining oshishi; uchinchidan, 
yashil loyihalarni amalga oshirishga xorijiy va xususiy kapitalni jalb qilish ko‘lamining kengayishi. Shu bilan 
birga, kelgusidagi tahlilda yashil investitsiyalarning moliyalashtirish manbalari va ularning tarkibini alohida ko‘rib 
chiqish muhim ahamiyatga ega.

O‘zbekistonda yashil investitsiyalarning eng muhim yo‘nalishlaridan biri qayta tiklanuvchi energetika 
sohasini rivojlantirish hisoblanadi. Mamlakatda elektr energiyasiga bo‘lgan talabning ortib borishi, 
energiya xavfsizligini ta’minlash, tabiiy gazdan foydalanish samaradorligini oshirish va atmosferaga zararli 
chiqindilarni kamaytirish zarurati qayta tiklanuvchi energiya manbalariga investitsiyalarni kengaytirishni 
talab etmoqda. So‘nggi yillarda quyosh, shamol va gidroenergetika loyihalarining kengayishi natijasida 
qayta tiklanuvchi energiyaning mamlakat energetika balansidagi ahamiyati sezilarli darajada oshdi. 
O‘zbekiston Respublikasi Energetika vazirligining 2025-yil yakunlari bo‘yicha ma’lumotlariga ko‘ra, 
mamlakatda jami elektr energiyasi ishlab chiqarish 86,7 mlrd kVt·soatni tashkil etgan bo‘lib, uning 16,8 
mlrd kVt·soati quyosh, shamol va gidroelektr stansiyalari hissasiga to‘g‘ri kelgan. Bu ko‘rsatkich 2024-yilga 
nisbatan 29 foizga oshgan [12].

Qayta tiklanuvchi energetikaga yo‘naltirilgan investitsiyalarning kengayishi yangi generatsiya quvvatlarining 
ishga tushirilishida ham namoyon bo‘lmoqda. 2025-yil davomida O‘zbekistonda jami 4 647 MVt yangi generatsiya 
quvvati ishga tushirilgan. Shundan 1 413 MVt quyosh, 752 MVt shamol, 168 MVt gidroelektr quvvatlariga to‘g‘ri 
kelgan. Bundan tashqari, qayta tiklanuvchi energiya ishlab chiqarishning barqarorligini ta’minlash maqsadida 1 
245 MVt quvvatga ega 10 ta energiya saqlash tizimi ishga tushirilgan.

2-jadval
2025-yilda O‘zbekistonda qayta tiklanuvchi energetika bo‘yicha ishga tushirilgan yangi quvvatlar2

Qayta tiklanuvchi energiya turi Yangi quvvat, MVt Loyihalar soni Umumiy yangi 
quvvatdagi ulushi, %

Quyosh elektr stansiyalari 1 413 5 30,4

Shamol elektr stansiyalari 752 4 16,2

Gidroelektr stansiyalari 168 5 3,6

Jami qayta tiklanuvchi 
energiya 2 333 14 50,2

Energiya saqlash tizimlari 1 245 10 26,8

Boshqa generatsiya quvvatlari 1 069 18 23,0

Jami yangi quvvat 4 647 42 100,0

2	  Manba: O‘zbekiston Respublikasi Energetika vazirligining 2025-yil yakunlari bo‘yicha rasmiy ma’lumotlari asosida muallif tomonidan hisoblandi.

Jadval ma’lumotlaridan ko‘rinadiki, 2025-yilda ishga tushirilgan 4 647 MVt yangi generatsiya quvvatining 
2 333 MVt yoki 50,2 foizi quyosh, shamol va gidroenergetika loyihalariga to‘g‘ri kelgan. Qayta tiklanuvchi 
energetika tarkibida quyosh energetikasi yetakchi o‘rinni egallab, yangi qayta tiklanuvchi quvvatlarning qariyb 
60,6 foizini tashkil etgan. Shamol energetikasining ulushi 32,2 foiz, gidroenergetikaning ulushi esa 7,2 foizni 
tashkil qilgan. Bu tarkib O‘zbekistonda yashil energetika investitsiyalarining asosiy yo‘nalishi sifatida quyosh 
energetikasi shakllanayotganini ko‘rsatadi.

Qayta tiklanuvchi energetikaga yo‘naltirilgan investitsiyalarning samaradorligini yangi quvvatlarning ishga 
tushirilishi bilan bir qatorda, ular tomonidan ishlab chiqarilgan elektr energiyasi hajmi orqali ham baholash 
mumkin. 2025-yilda quyosh va shamol elektr stansiyalari tomonidan 10,5 mlrd kVt·soat elektr energiyasi ishlab 
chiqarilgan bo‘lib, bu 2024-yilga nisbatan 2,1 barobar ko‘pdir. Quyosh, shamol va GESlar hisobidan jami 16,8 
mlrd kVt·soat elektr energiyasi ishlab chiqarilgan. Natijada taxminan 3,2 mlrd kub metr tabiiy gazni tejash va 
4,7 mln tonna zararli chiqindilarning oldini olish imkoniyati yaratilgan [12].

3-jadval
O‘zbekistonda yashil energetikaning 2025-yildagi asosiy natijalari3

Ko‘rsatkich 2025-yil

Jami elektr energiyasi ishlab chiqarish 86,7 mlrd kVt·soat

Quyosh, shamol va GESlar ishlab chiqargan elektr energiyasi 16,8 mlrd kVt·soat

Quyosh va shamol elektr stansiyalari ishlab chiqargan elektr energiyasi 10,5 mlrd kVt·soat

Yashil energiya ishlab chiqarishning 2024-yilga nisbatan o‘sishi 29 %

Quyosh va shamol energiyasi ishlab chiqarishining o‘sishi 2,1 barobar

Tejalgan tabiiy gaz 3,2 mlrd m³

Oldi olingan zararli chiqindilar 4,7 mln tonna

Invest Uzbekistan ma’lumotlariga ko‘ra, 2025-yil yakunida quyosh va shamol elektr stansiyalari tomonidan 
5 mlrd kVt·soatdan ortiq elektr energiyasi ishlab chiqarilgan, mamlakatda esa 42 ta yangi energetika obyekti 
foydalanishga topshirilgan. Rasmiy investitsiya portalida O‘zbekistonning 2030-yilgacha 20 GVtdan ortiq qayta 
tiklanuvchi energiya quvvatini shakllantirish maqsadi qayd etilgan [13]. Bu esa kelgusida quyosh, shamol va 
gibrid elektr stansiyalari, energiya saqlash tizimlari hamda elektr tarmoqlariga katta hajmdagi investitsiyalar 
kiritish zarurligini ko‘rsatadi.

Shu bilan birga, O‘zbekistonning 2025-yilgi rasmiy investitsiya qo‘llanmasida 2024-yil yakunida qayta 
tiklanuvchi energetikaning o‘rnatilgan quvvati 4,8 GVtga yetgani, shundan quyosh energetikasi 3,3 GVt, shamol 
energetikasi esa 1,5 GVtni tashkil etgani ko‘rsatilgan. Hujjatda 10,4 GVt quyosh va 12,5 GVt shamol elektr 
stansiyalari quvvatlari qurilish jarayonida ekani ham qayd etilgan [14].

Demak, O‘zbekistonda qayta tiklanuvchi energetikaga yo‘naltirilgan investitsiyalar yangi generatsiya 
quvvatlarini yaratish, energiya saqlash tizimlarini rivojlantirish va energetika infratuzilmasini modernizatsiya 
qilish bilan kompleks tarzda amalga oshirilmoqda. 2025-yil natijalari qayta tiklanuvchi energiya loyihalarining 
mamlakat energetika tizimidagi amaliy ahamiyati ortib borayotganini ko‘rsatadi. Shu bilan birga, kelgusida 
investitsiyalar hajmini oshirish bilan bir qatorda, ularning hududiy taqsimoti, moliyalashtirish manbalari, 
texnologik samaradorligi va xususiy kapitalni jalb qilish darajasini ham baholash muhimdir.

O‘zbekistonda yashil investitsiyalarni kengaytirish yangi ekologik loyihalarni amalga oshirish bilan bir 
qatorda, ularni uzoq muddatli va barqaror moliyalashtirish mexanizmlarini shakllantirishni ham talab etadi. 
So‘nggi yillarda mamlakatda yashil loyihalarni moliyalashtirish manbalari davlat budjeti mablag‘lari bilan 
bir qatorda, to‘g‘ridan-to‘g‘ri xorijiy investitsiyalar, xalqaro moliya institutlarining kreditlari, tijorat banklari 
kreditlari, davlat-xususiy sheriklik mexanizmlari hamda yashil obligatsiyalar hisobiga diversifikatsiyalanmoqda. 
UNDPning 2025-yilgi Green Development Finance Assessment hisobotida O‘zbekistonda yashil rivojlanishga 
yo‘naltirilayotgan moliyaviy oqimlar tahlil qilinib, yashil investitsiyalarni kengaytirishda davlat va xususiy 
moliyalashtirishni birgalikda safarbar qilish zarurligi qayd etilgan [2].

3	  Manba: O‘zbekiston Respublikasi Energetika vazirligi, 2025-yil yakunlari bo‘yicha rasmiy ma’lumotlar.

4-jadval
O‘zbekistonda yashil investitsiyalarni moliyalashtirishning asosiy manbalari4

Moliyalashtirish manbasi Asosiy yo‘nalishi Yashil investitsiyalardagi ahamiyati

To‘g‘ridan-to‘g‘ri xorijiy 
investitsiyalar (FDI)

Energetika, quyosh va shamol 
loyihalari, transport

Yirik kapital talab qiluvchi loyihalarni 
moliyalashtirish

Xalqaro moliya institutlari kreditlari Energetika, infratuzilma, suv, 
transport, iqlim loyihalari

Uzoq muddatli va nisbatan imtiyozli 
moliyalashtirish

Davlat budjeti Iqlimga moslashish, ekologiya, 
infratuzilma

Strategik va ijtimoiy ahamiyatga ega 
loyihalarni qo‘llab-quvvatlash

Tijorat banklari kreditlari Energiya samaradorligi, yashil 
texnologiyalar, biznes loyihalari

Xususiy sektorning yashil 
investitsiyalarini kengaytirish

Davlat-xususiy sheriklik (PPP) Energetika va infratuzilma Xususiy kapital va davlat resurslarini 
birlashtirish

Yashil obligatsiyalar Ekologik va barqaror loyihalar Kapital bozoridan uzoq muddatli 
resurslarni jalb qilish

Yashil kreditlar
Energiya samaradorligi, qayta 
tiklanuvchi energiya va boshqa 

ekologik loyihalar

Bank tizimi orqali yashil loyihalarni 
moliyalashtirish

Grant va texnik ko‘mak Iqlim, ekologiya, institutsional 
rivojlanish

Risklarni kamaytirish va loyihalarni 
tayyorlash

Jadvaldan ko‘rinadiki, yashil investitsiyalarni moliyalashtirishda moliyalashtirish manbalarini diversifikatsiya 
qilish muhim ahamiyatga ega. Ayniqsa, qayta tiklanuvchi energetika kabi katta boshlang‘ich kapital talab 
qiladigan loyihalarda xorijiy investitsiyalar va xalqaro moliya institutlari mablag‘lari muhim o‘rin egallaydi. 
UNDP baholashiga ko‘ra, O‘zbekistonda 2023-yilda to‘g‘ridan-to‘g‘ri xorijiy investitsiyalar va tashqi kreditlar, 
avvalo, energetika sohasiga yo‘naltirilgan bo‘lib, bu mablag‘larning muhim qismi qayta tiklanuvchi energetika 
loyihalariga sarflana boshlagan [2].

Xalqaro moliya institutlarining imtiyozli kreditlari ham yashil investitsiyalarning muhim moliyaviy 
manbalaridan biridir. 2025-yilgi davlat dasturida yashil va kam uglerodli rivojlanish loyihalarini qo‘llab-quvvatlash 
uchun Yevropa tiklanish va taraqqiyot bankidan 200 mln yevrogacha, Jahon bankidan energetika sektoridagi 
metan emissiyasini kamaytirish uchun 10 mln AQSh dollari, Germaniya xalqaro hamkorlik jamiyatidan esa 
sanoatni yashillashtirish va zararli gazlar emissiyasini kamaytirish uchun 20 mln yevrogacha mablag‘ jalb qilish 
bo‘yicha vazifalar belgilangan [15].

Yashil investitsiyalarni moliyalashtirishda davlat-xususiy sheriklik mexanizmi ham muhim ahamiyat 
kasb etmoqda. UNDPning O‘zbekiston bo‘yicha Green DFA hisobotida PPP loyihalarining, ayniqsa, 
energetika sohasida katta ahamiyatga ega ekani qayd etilgan. 2024-yilda PPP mexanizmi orqali 
amalga oshirilayotgan loyihalarning katta qismi energetika sektoriga to‘g‘ri kelgan. Bu model davlatning 
institutsional va kafolatlash imkoniyatlarini xususiy investorlarning kapitali va boshqaruv tajribasi bilan 
birlashtirish imkonini beradi [2].

O‘zbekistonda yashil investitsiyalarni moliyalashtirishning nisbatan yangi yo‘nalishlaridan biri yashil 
obligatsiyalar hisoblanadi. 2025-yilgi rasmiy ma’lumotlarga ko‘ra, O‘zbekiston 2021–2024-yillar davomida jami 
1,2 mlrd AQSh dollari miqdorida barqaror rivojlanish maqsadlari va “Green” kategoriyalarida xalqaro obligatsiyalar 
chiqargan. Ushbu obligatsiyalardan jalb qilingan mablag‘lar suv tejovchi texnologiyalar, chiqindilarni boshqarish 
va boshqa ekologik loyihalarni moliyalashtirishga yo‘naltiriladi.

4	  Manba: UNDP, O‘zbekiston Respublikasi Iqtisodiyot va moliya vazirligi hamda O‘zbekiston Respublikasining rasmiy materiallari asosida muallif 
tomonidan tuzildi.

5-jadval
Yashil investitsiyalarni moliyalashtirish manbalarining afzalliklari va o‘ziga xos jihatlari5

Manba Afzalligi O‘ziga xos jihati

Xorijiy investitsiyalar Katta hajmdagi kapital va zamonaviy 
texnologiyalar

Tashqi kapitaldan foydalanishni samarali 
boshqarish

Xalqaro kreditlar Uzoq muddatli va imtiyozli resurslar Tashqi qarz majburiyatlarini samarali 
boshqarish

Davlat budjeti Strategik loyihalarni kafolatli 
moliyalashtirish

Budjet resurslaridan maqsadli va samarali 
foydalanish

Bank kreditlari Xususiy sektor uchun qulay moliyaviy kanal Kredit stavkalari va risklarni samarali 
boshqarish

PPP Davlat va xususiy sektor resurslarini 
birlashtiradi

Loyihaviy va institutsional risklarni samarali 
boshqarish

Yashil obligatsiyalar Kapital bozorini diversifikatsiya qiladi Emitentlar va investorlar bazasini kengaytirish 
imkoniyati

Grantlar Qaytarilmaydigan moliyaviy yordam Moliyaviy resurslardan ustuvor yo‘nalishlarda 
samarali foydalanish

Yuqoridagi tahlil shuni ko‘rsatadiki, O‘zbekistonda yashil investitsiyalarni moliyalashtirish tizimi 
an’anaviy davlat moliyalashtirishidan ko‘p manbali moliyalashtirish modeliga bosqichma-bosqich o‘tmoqda. 
Bunda xalqaro moliya institutlari va xorijiy investorlar yirik energetika loyihalarini moliyalashtirishda, tijorat 
banklari xususiy sektor loyihalarini moliyalashtirishda, yashil obligatsiyalar esa kapital bozorida qo‘shimcha 
resurslarni safarbar qilishda muhim o‘rin egallashi mumkin.

Shu bilan birga, moliyalashtirish tizimini yanada rivojlantirish uchun qo‘shimcha imkoniyatlar mavjud. 
Xususan, yashil loyihalarning iqtisodiy samaradorligini oshirish, uzoq muddatli kreditlash imkoniyatlarini 
kengaytirish, xususiy investorlar uchun qulay investitsiya sharoitlarini yaratish va yashil loyihalarni baholash 
mexanizmlarini takomillashtirish yashil investitsiyalar oqimini yanada kengaytirishga xizmat qilishi mumkin. Shu 
sababli keyingi bosqichda yashil moliyalashtirish instrumentlarini kengaytirish, xususiy kapital uchun risklarni 
kamaytirish va yashil loyihalarning investitsiyaviy jozibadorligini oshirish muhim yo‘nalish sifatida qaralishi lozim.

O‘zbekistonda yashil investitsiyalarni rivojlantirish istiqbollari, avvalo, qayta tiklanuvchi energetikani 
kengaytirish, xususiy kapitalni jalb qilish, yashil moliyaviy instrumentlar bozorini rivojlantirish hamda 
iqtisodiyotning resurs va energiya samaradorligini oshirish bilan bog‘liq. Mamlakatning uzoq muddatli strategik 
yo‘nalishlarida qayta tiklanuvchi energiya quvvatlarini kengaytirish, energiya samaradorligini oshirish va atrof-
muhitni muhofaza qilish ustuvor vazifalar sifatida belgilangan [13].

Yashil investitsiyalarni ko‘paytirishning muhim istiqbolli yo‘nalishlaridan biri xususiy va xorijiy kapitalni 
kengroq jalb qilish hisoblanadi. OECD tahlillariga ko‘ra, yashil transformatsiyaning moliyaviy ehtiyojlarini 
qoplashda davlat mablag‘lari bilan bir qatorda, qo‘shimcha moliyalashtirish manbalaridan foydalanish muhim 
ahamiyatga ega. Shu sababli ichki xususiy investorlar, xalqaro moliya institutlari va institutsional investorlar 
mablag‘larini yashil loyihalarga yo‘naltirish mexanizmlarini takomillashtirish zarur [16].

Ikkinchi muhim yo‘nalish — yashil obligatsiyalar va boshqa innovatsion moliyaviy instrumentlardan 
foydalanishni kengaytirish. O‘zbekistonda yashil obligatsiyalar bozorini rivojlantirish uchun zarur institutsional 
asoslar shakllanmoqda. OECD ma’lumotlariga ko‘ra, yashil obligatsiyalar qayta tiklanuvchi energetika, transport, 
qishloq xo‘jaligi, uy-joy va suv infratuzilmasi kabi uzoq muddatli loyihalarni moliyalashtirishda qo‘shimcha 
manba bo‘lishi mumkin [17].

Uchinchi istiqbolli yo‘nalish — yashil investitsiyalarni tarmoqlar bo‘yicha diversifikatsiya qilishdir. Hozirgi 
tendensiyada energetika asosiy yo‘nalish bo‘lib qolayotgan bo‘lsa-da, kelgusida suv tejovchi texnologiyalar, 
chiqindilarni qayta ishlash, ekologik transport, energiya samarador binolar, yashil qishloq xo‘jaligi va suv 
ta’minoti infratuzilmasiga investitsiyalarni oshirish muhimdir. Bunday diversifikatsiya yashil transformatsiyaning 
iqtisodiyotning kengroq tarmoqlariga ta’sirini kuchaytiradi [18].

Shuningdek, davlat-xususiy sheriklik (PPP) mexanizmlaridan foydalanishni kengaytirish yashil loyihalarni 
amalga oshirishning samarali yo‘nalishlaridan biri bo‘lishi mumkin. Ayniqsa, yirik quyosh va shamol elektr 
stansiyalari, energiya infratuzilmasi hamda ekologik infratuzilma loyihalarida xususiy investorlar ishtirokini 

5	  Manba: rasmiy ma’lumotlar asosida muallif tomonidan tuzildi.

kengaytirish katta hajmdagi kapitalni safarbar etish imkonini beradi. O‘zbekistonning 2030-yilgacha qayta 
tiklanuvchi energetikani kengaytirish bo‘yicha maqsadlari bunday loyihalar uchun uzoq muddatli investitsion 
talabni shakllantirmoqda [13].

Shu asosda O‘zbekistonda yashil investitsiyalarni rivojlantirish bo‘yicha quyidagi amaliy takliflarni ilgari 
surish mumkin:

6-jadval
O‘zbekistonda yashil investitsiyalarni rivojlantirish bo‘yicha takliflar va kutilayotgan natijalar6

Yo‘nalish Taklif Kutilayotgan natija

Yashil moliya Yashil kreditlar va obligatsiyalarni kengaytirish Xususiy kapital oqimini oshirish

Xorijiy investitsiyalar ESG tamoyillariga mos loyihalar uchun 
investorlarga qulay sharoit yaratish FDI hajmi va sifatini oshirish

Energetika Quyosh, shamol va gidroenergetika loyihalarini 
ko‘paytirish

Energiya samaradorligi va ekologik 
barqarorlikni oshirish

Infratuzilma Suv, chiqindi va ekologik transport loyihalarini 
moliyalashtirish Yashil investitsiyalarni diversifikatsiya qilish

PPP Davlat-xususiy sheriklik asosidagi yashil 
loyihalarni kengaytirish Yirik loyihalarga xususiy kapital jalb qilish

Monitoring Yashil loyihalarning ekologik va iqtisodiy 
natijalarini baholash tizimini kuchaytirish Investitsiyalar samaradorligini oshirish

Umuman olganda, O‘zbekistonda yashil investitsiyalarni rivojlantirishning keyingi bosqichi davlat 
tomonidan qo‘llab-quvvatlash bilan bir qatorda, xususiy kapitalni faol safarbar etish va energetika loyihalaridan 
iqtisodiyotning turli tarmoqlarini qamrab oluvchi yashil investitsiya tizimiga o‘tish bilan tavsiflanishi mumkin. 
2025-yilda yashil iqtisodiyot va atrof-muhitni muhofaza qilishga alohida ustuvorlik berilgani, shuningdek, 
investitsiya loyihalarida yashil komponentlarni bosqichma-bosqich oshirish bo‘yicha vazifalar belgilanganligi 
ushbu yo‘nalishning institutsional asoslarini yanada mustahkamlamoqda [19].

X U L O S A  V A  T A K L I F L A R
Tadqiqot natijalari O‘zbekistonda yashil investitsiyalarni rivojlantirish jarayoni so‘nggi yillarda sezilarli 

darajada jadallashganini ko‘rsatadi. Ayniqsa, qayta tiklanuvchi energetika sohasida quyosh va shamol elektr 
stansiyalariga yo‘naltirilayotgan investitsiyalar, xalqaro moliya institutlari bilan hamkorlik va davlat-xususiy 
sheriklik mexanizmlarining kengayishi yashil iqtisodiyotga o‘tish uchun muhim moliyaviy asos yaratmoqda. 
OECD ma’lumotlariga ko‘ra, 2019–2023-yillarda O‘zbekistonda qayta tiklanuvchi energetikaga yo‘naltirilgan 
greenfield FDI hajmi 11,7 mlrd AQSh dollariga yetgan.

Shu bilan birga, yashil investitsiyalarning asosiy qismi energetika sektorida jamlanayotgani ekologik 
texnologiyalar, suv resurslarini boshqarish, chiqindilarni qayta ishlash va energiya samaradorligi kabi 
yo‘nalishlarda investitsiyalarni yanada diversifikatsiya qilish imkoniyatlarini ko‘rsatadi. Bundan tashqari, yashil 
loyihalarni moliyalashtirishda xususiy kapital ishtirokini oshirish, kapital bozorining imkoniyatlaridan samarali 
foydalanish va uzoq muddatli moliyalashtirish mexanizmlarini rivojlantirish muhim hisoblanadi. UNDP tahlili 
ham O‘zbekistonning yashil transformatsiyasi uchun davlat mablag‘lari bilan bir qatorda, xususiy va tashqi 
moliyalashtirish manbalarini keng safarbar etish zarurligini ko‘rsatadi.

Tadqiqot asosida quyidagi takliflar ishlab chiqildi: birinchidan, yashil obligatsiyalar, yashil kreditlar 
va boshqa barqaror moliyaviy instrumentlardan foydalanish ko‘lamini kengaytirish; ikkinchidan, yashil 
investitsiyalarni energetikadan tashqari suv xo‘jaligi, chiqindilarni boshqarish, ekologik transport va energiya 
samaradorligi loyihalariga yo‘naltirish; uchinchidan, davlat-xususiy sheriklik asosidagi yashil loyihalarni 
ko‘paytirish va investorlar uchun barqaror hamda shaffof shart-sharoitlarni ta’minlash; to‘rtinchidan, elektr 
tarmoqlari va energiya saqlash infratuzilmasini modernizatsiya qilish orqali yangi qayta tiklanuvchi quvvatlarni 
tizimga samarali integratsiya qilish; beshinchidan, yashil loyihalarni baholash va monitoring qilishda milliy 
yashil taksonomiya hamda ekologik mezonlardan foydalanishni kuchaytirish. OECD ham O‘zbekistonda qayta 
tiklanuvchi energetikani bosqichma-bosqich rivojlantirish, elektr tarmoqlarini modernizatsiya qilish va xususiy 
investitsiyalar uchun rag‘batlarni takomillashtirishni muhim yo‘nalishlar sifatida ko‘rsatadi.

6	  Manba: OECD ma’lumotlari asosida muallif tomonidan ishlab chiqilgan.

Umuman olganda, O‘zbekistonda yashil investitsiyalarni rivojlantirish ekologik barqarorlikni ta’minlash 
bilan bir qatorda, yangi investitsiya imkoniyatlarini yaratish, energiya xavfsizligini mustahkamlash va 
iqtisodiyotning uzoq muddatli raqobatbardoshligini oshirishga xizmat qiladi. Mazkur jarayonda davlat 
tomonidan yaratilayotgan institutsional sharoitlarni xususiy sektor faolligi va xalqaro moliyaviy resurslar bilan 
uyg‘unlashtirish yashil iqtisodiyotga o‘tish samaradorligini oshirishning muhim sharti hisoblanadi.

